
NEGUAREN BARRUAN, NEGUA 

«Kutunena» zaion generora itzuli da Harkaitz Cano, eta 'Neguko zirkua' eman du argitara, Banaka idatzitako baina, «hari lauso» batzuen bitartez lotuta, «orbita berean» kokatutako hemeretzi ipuin batzen dituen liburua.

 
JUAN LUIS ZABALA - DONOSTIA Generorik «kutunena» du Harkaitz Canok ipuingintza. Horregatik, haserretu egiten da ipuin liburua kaleratu behar duela esan eta gutxiespeneko keinu batez erantzuten diotenean, eta haserre hori handitu egiten zaio gero liburua «umeentzako» den galdetzen badiote. Aspaldiko partez, ipuin liburua plazaratu du orain, Susa argitaletxearen eskutik: Neguko zirkua. 

Liburuaren osotasunean pentsatu gabe, banan-banan idatziak dira Neguko zirkua osatzen duten 19 ipuinak. «Normalean, idaztean, ez da pentsatzen ipuin bildumetan, ipuinean baizik, istorioan», Canoren ustez. Eta ipuin bakoitzak «sedimentaziorako» denbora behar du. «Bakoitzak berea: sei urte batzuek, hilabete eta erdi beste batzuek».Gisa horretan banaka idatzitako ipuinen artean, ordea, «nolabaiteko hari lauso batzuk» sortzen dira gero. «Ipuinek ez dute elkarrekin ondo moldatu behar liburu berean egoteko, baina behar da haien arteko adostasun minimo bat etxe berean egoteko, gehiegi haserretu gabe. Neguko zirkua liburuaren kasuan, karpa berean egoteko, gero bakoitzak bere karabanan lo egin arren».«Izenburuak asko laguntzen du ipuinak orbita berean daudela sentitzeko urrats horretan». Kasu honetan, Parisko Cirque d'Hiver izeneko leku fisikoa dago izenburuaren jatorrian. Leku horretan gauza aipagarri asko gertatu dira. Esaterako, Jose Teixidorren aurkako borroka irabazi zuen han Paulino Uzkudun errezildar boxeolariak, 1924an.Canok zirkuaren inguruan dituen oroitzapen pertsonalek ere eragin dute izenburu horren aldeko hautuan. «Eta negua, zergatik? Hotz dagoenean, pertsonaiek txorakeria gutxiago esaten dituzte». Soberako hitzak saihesteko «tresna narratibo gisa funtzionatzen du», horrenbestez, neguak. Eta negurik luzeena, ipuin bateko kontalariak dioenez, «neguaren barruan ezkutatzen den negua» da.Liburu bateko ipuinen arteko batasunaren auziak ipuin liburua txorimaloarekin alderatzera darama Cano: «Ganbarako aitonaren kapelua, arreba gazteenaren zapata gorriak, aitaren txaketa eta lehengusinaren gona hartu, oso elementu ezberdinak, eta batasun bat osa dezakezu, txorimalo bakarra. Eta txorimaloak, gainera, giza itxura du, eta gutaz hitz egiten du. Txorimaloa gu gara azken batean».«Gauzen neurriari buruzko kontzepzio berezia» du, Canoren iritziz, ipuingileak: «Asteburua etxetik kanpo pasatzeko, nobelagileak etxe aldaketa antolatzen du; ipuingileak, aldiz, maleta txiki bat nahikoa du, badakielako zer behar duen asteburua pasatzeko, eta badakielako behar duen gauza bakoitza maletaren barruan doi-doi non kokatu». 

«Erreferente den idazlebaten liburu garrantzizkoa» Neguko zirkua aurkezteko, Jon Alonso izan zuen lagun Canok. Liburu aurkezpenak «ditiranboaren azpigenero» bihurtuta daude azkenaldian, Alonsoren ustez, baina atzo benetan «garrantzizkoa» iruditzen zaion liburua aurkeztea egokitu zitzaion, eta, ditiranbotik askoz haratago, laudorio zinez handiak jaulki zituen Canori nahiz haren liburu berriari buruz. 

Cano «egungo euskal literaturako erreferenterik handienetakoa» da, Alonsoren ustez. Neguko zirkua-k, berriz, Joseba Sarrionandiaren Narrazioak liburua irakurri zueneko garaia ekarri dio gogora: «Idaztearen ofizioa ikasten ari ginenontzat Narrazioak lurrikara izan zen: hunkipen estetiko handia sortu zigun; benetan literatura egiteko, nondik nora joan behar genuen erakutsi zigun. Eta Neguko zirkua irakurtzerakoan, behin eta berriz etorri zait burura Narrazioak liburuaren irakurketa, uste baitut gaur egun, 20 urte geroago, Canoren liburu hau euskal prosa literarioa nora doan markatzen duten liburuetako bat dela». 

